«Коми Республикалы 91 во тыригкежлӧ шӧр шылада петкӧдчӧмӧн лоӧ творчество боксянь енбиа том режиссёръясӧн да сценаристъясӧн дасьтӧм  концерт»

«Коми му озыр енбиа том йӧзӧн, зонъясӧн да нывъясӧн, - тӧдчӧдіс Коми Республикалӧн культураса министр Артур Рудольф. - 2012 во - тайӧ Том йӧзлӧн во, та вӧсна вӧлі примитӧма  решение нуӧдны гажсӧ сідзи, кыдзи аддзӧны сійӧс том артистъяс. Ме стӧча тӧда, мый тайӧ лоӧ зэв уна рӧма, бур да гажа петкӧдчӧм, кӧні петкӧдласны  ассьыныс сямлунсӧ енбиа артистъяс».

Кыдзи тӧдчӧдіс министр, «Том республика!» концертын участвуйтасны кыксё гӧгӧр морт — опера да балет театрысь, В. Савин нима драма театрысь том артистъяс, а сідзжӧ творческӧй котыръяс, кодъяс петкӧдлісны нин ассьыныс сямлунсӧ Коми Республикаса сценаяс вылын. Уна сикасаӧн концертсӧ вӧчасны сідзжӧ спортсменъяслӧн петкӧдчӧмъяс — творческӧй номеръяс дырйи петкӧдласны ассьыныс сямсӧ роллеръяс, сноубордистъяс да скейтбордистъяс.  «ФаерФлай» котыр петкӧдчас светодиоднӧй пластическӧй композицияӧн. Концертыс мунас В. Савин нима драма театрын моз тӧлысь 22 лунӧ, заводитчӧмыс 16.00 часын.

«Татшӧм шоу петкӧдлас, мый Коми Республикаын олӧны да збыльмӧдӧны ассьыныс кужанлунсӧ да сямлунсӧ водзмӧстчысь том йӧз, - содтіс А. Рудольф. - Стӧч татшӧм том йӧз и колӧны республикасӧ социальнӧя да культура боксянь сӧвмӧдӧм вылӧ. Кутшӧмӧсь ӧнія кадся том йӧз, сэтшӧмӧн и лоӧ локтан воясӧ миян страна да миян республика».

